
Annotatsiya: Ushbu maqolada maktabgacha yoshdagi bolalarning ijodiy qobiliyatlarini rivojlantirishda innovatsion peda-
gogik yondashuvlarning ahamiyati ochib berilgan. Bolalar tafakkuri, tasavvuri va estetik didining shakllanish jarayonida 
zamonaviy metod va texnologiyalarning tutgan o‘rni, ayniqsa STEAM yondashuvi, interaktiv o‘yinlar, muammoli vaziyatlar 
va loyihaviy faoliyatning ta’siri ilmiy-pedagogik asosda tahlil etilgan. Shuningdek, maqolada ijodiy muhitni yaratish, tarbi-
yachining kasbiy mahorati va ota-onalar bilan hamkorlik qilish muhim omil sifatida yoritilgan.

Kalit so‘zlar: maktabgacha ta’lim, ijodkorlik, innovatsion yondashuv, pedagogik texnologiya, estetik tarbiya, bolalar psi-
xologiyasi, STEAM, o‘yin faoliyati.
Abstract: This article reveals the importance of innovative pedagogical approaches in the development of creative abil-
ities of preschool children. The role of modern methods and technologies in the process of forming children’s thinking, 
imagination, and aesthetic taste, especially the influence of the STEAM approach, interactive games, problem situations, 
and project activities, is analyzed on a scientific and pedagogical basis. The article also highlights the importance of cre-
ating a creative environment, the professionalism of educators, and cooperation with parents as essential factors.

Key words: preschool education, creativity, innovative approach, pedagogical technology, aesthetic education, child 
psychology, STEAM, game activity.
Аннотация: В данной статье раскрывается значение инновационных педагогических подходов в развитии твор-
ческих способностей детей дошкольного возраста. На научно-педагогической основе анализируется роль совре-
менных методов и технологий в процессе формирования мышления, воображения и эстетического вкуса детей, 
особенно влияние STEAM-подхода, интерактивных игр, проблемных ситуаций и проектной деятельности. В статье 
также подчеркивается важность создания творческой среды, профессионализма воспитателя и сотрудничества с 
родителями как важнейших факторов.

Ключевые слова: дошкольное образование, творчество, инновационный подход, педагогическая технология, 
эстетическое воспитание, детская психология, STEAM, игровая деятельность.

KIRISH
Bugungi globallashuv va raqamli transformatsiya sharoitida inson salohiyati, ayniqsa ijodiy tafakkurga ega 

shaxslar yetishtirish ta’lim tizimining muhim vazifasiga aylanmoqda. Bu jarayon maktabgacha yoshdan boshla-
nadi, chunki aynan shu davrda bola tafakkuri shakllanadi, tasavvuri kengayadi va individual qobiliyatlari yuzaga 
chiqadi. Shu bois maktabgacha ta’lim muassasalarida ijodiy qobiliyatlarni aniqlash va rivojlantirish bo‘yicha 
innovatsion yondashuvlar joriy etilishi dolzarb masala hisoblanadi.

Bugungi globallashuv va axborot texnologiyalari yuksalib borayotgan davrda jamiyat taraqqiyotining asosiy 
mezonlaridan biri – bu har tomonlama barkamol, mustaqil fikrlovchi, ijodkor shaxsni tarbiyalashdir. Ayniqsa, 
yosh avlodni ma’naviy va intellektual jihatdan yetuk qilib voyaga yetkazish davlat siyosatining ustuvor yo‘nalish-
laridan biri hisoblanadi. Har bir mamlakatning iqtisodiy qudrati, madaniy-ma’naviy darajasi, ilm-fan taraqqiyoti 
bevosita ta’lim tizimining raqobatbardoshligi va sifati bilan belgilanadi [1]. Shu nuqtayi nazardan qaraganda, 
O‘zbekiston Respublikasida zamonaviy ta’lim tizimini takomillashtirish, unda innovatsion g‘oyalarni joriy etish, 
ayniqsa maktabgacha ta’lim bosqichidan boshlab, dolzarb ilmiy-amaliy masalaga aylanmoqda.

Yurtboshimiz Shavkat Mirziyoyev maktabgacha ta’lim tizimining jamiyatdagi o‘rni va kelajak avlod tarbi-
yasidagi ahamiyatini alohida ta’kidlab: “Aslida, farzandlarimiz tarbiyasida eng asosiy bo‘g‘in hisoblangan 
maktabgacha ta’lim tizimining jamiyatimiz hayotidagi o‘rni va ahamiyatini hech narsa bilan o‘lchab bo‘lmaydi. 

Aynan maktabgacha ta’lim sohasiga bo‘lgan e’tibor mamlakatning ertangi taraqqiyoti uchun mustahkam zamin 
yaratadi”, – degan edilar [2]. Bu fikrlar maktabgacha ta’lim bosqichining nafaqat ijtimoiy, balki intellektual va 
ijodiy jihatdan ham muhim poydevor ekani, yosh avlodning tafakkurini shakllantirishdagi roli naqadar dolzarb 
ekanini anglatadi.

Zamonaviy ta’limda asosiy maqsad – bolalarning yosh xususiyatlarini hisobga olgan holda ularning imkoni-
yatlarini ochish, qobiliyatlarini yuzaga chiqarish hamda ijodiy tafakkurni rivojlantirishdir. Xususan, ijodiy qobili-
yatlarni rag‘batlantirish va rivojlantirishga qaratilgan metodlar va texnologiyalar orqali bola “men”ini anglay 
boshlaydi, o‘zini mustaqil fikr egasi sifatida his etadi [3]. Innovatsion pedagogik texnologiyalar esa bu jarayonda 
pedagogning shaxsiy mahoratidan mustaqil holda ham yuqori samaradorlikka erishish imkonini beradi. Ular 
bolaning qiziqishini uyg‘otadi, mustaqil fikrlashga yo‘naltiradi va ijodiy faoliyatni faollashtiradi.

Maktabgacha ta’lim tashkilotlarida mashg‘ulotlar davomida interfaol metodlar va zamonaviy yondashuv-
lardan foydalanish bolalarning faolligini oshirish, jamoaviy fikrlash va ijodiy ko‘nikmalarni shakllantirishda muhim 
ahamiyat kasb etadi. Ayniqsa, ta’limiy muhitning ochiqligi, erkin fikrlashga asoslangan vaziyatlarning yaratilishi 
bolaga o‘zini jamiyatda subyekt sifatida his qilish imkonini beradi. Innovatsion texnologiyalar orqali bola faol 
ishtirokchiga aylanadi, endi u faqat tinglovchi emas, balki bilim jarayonining faol ishtirokchisi bo‘lib shakllanadi.

Ta’lim innovatsiyasining mohiyati shundaki, u pedagogik texnologiyalar orqali yangilanishni, sifat jihatdan 
yuqoriroq ta’limiy natijalarga erishishni nazarda tutadi. Texnologik yondashuvlar dastlab metodik vosita sifatida 
qo‘llanilgan bo‘lsa, hozirgi kunda ular pedagogik faoliyatning ajralmas tarkibiy qismiga, ya’ni innovatsion jara-
yonga aylanib bormoqda. Maktabgacha ta’limda bu innovatsion texnologiyalar bolaning tabiiy qiziqishini uyg‘ot-
adigan, uning mustaqil izlanishiga turtki beradigan o‘yinli, tasviriy, loyihaviy faoliyatlar orqali namoyon bo‘ladi.

An’anaviy ta’lim tizimida bolalar ko‘pincha passiv rol – tinglovchi sifatida qatnashgan bo‘lsa, bugungi kunda 
bola o‘quv jarayonining faol subyekti sifatida shakllantirilmoqda. Ushbu yondashuv ijodiy qobiliyatni rivojlanti-
rishning poydevoridir. Endilikda bolaning bilishga bo‘lgan ehtiyoji, yangi g‘oya yaratishga bo‘lgan ichki motivat-
siyasi markaziy o‘ringa chiqmoqda. Har qanday innovatsiya ehtiyoj natijasida yuzaga keladi – maktabgacha 
ta’limda esa bu ehtiyoj bolaning individual rivojlanishiga, tafakkur kengayishiga, ijtimoiy adaptatsiyasiga va 
albatta, ijodiy salohiyatiga xizmat qiladi.

Shu bois, tarbiyachining innovatsion faoliyati uning kasbiy va pedagogik mahoratining ajralmas belgisi sifa-
tida qaraladi. Innovatsion texnologiyalarning har bir turi faqatgina bilim berish emas, balki bolalarda mustaqil 
fikrlash, estetik idrok, muloqot madaniyati va ijtimoiy faollikni rivojlantirishga qaratilgan bo‘lishi zarur. Zero, 
zamonaviy maktabgacha ta’lim tizimi o‘z oldiga faqat bilimli emas, balki hayotda duch keladigan murakkab 
vaziyatlarni hal eta oladigan, ma’naviy yetuk, ijodkor shaxsni tarbiyalashdek ulkan maqsadni qo‘ygan.

MAVZUGA OID ADABIYOTLAR SHARHI
“Maktabgacha yoshdagi bolalarning ijodiy qobiliyatlarini innovatsion yondashuv asosida rivojlantirish” 

mavzusi zamonaviy pedagogika va psixologiya fanlarining kesishgan nuqtasida joylashgan bo‘lib, bu boradagi 
ilmiy tadqiqotlar, metodik qo‘llanmalar va amaliy tavsiyalar izchil rivojlanmoqda. Quyidagi adabiyotlar ushbu 
yo‘nalishda olib borilgan eng muhim tadqiqotlarni yoritadi.

Jahon ilmiy tajribasida ijodiy tafakkurni rivojlantirish masalasida amerikalik olimlar J.P. Guilford va E.P. 
Torrance’ning tadqiqotlari alohida o‘rin egallaydi. Guilfordning divergent fikrlash haqidagi nazariyasida bolalarda 
yangilikka intilish, noodatiy yechimlar topishga bo‘lgan qobiliyatning tabiiy asoslari tushuntirib beriladi. Torrance 
esa o‘zining “Torrance Test of Creative Thinking” metodikasi orqali ijodiy fikrlashni baholash va rag‘batlantirish 
yo‘llarini ishlab chiqqan [4].

L.S. Vygotskiyning madaniy-tarixiy rivojlanish nazariyasida bolalar ijodiy qobiliyatining shakllanishi ijtimoiy 
muhit va kattalar bilan muloqot orqali ro‘y berishi asoslab berilgan. Uning fikricha, bolaning rivojlanishi eng 
avvalo yaqin rivojlanish zonasi doirasida – kattalar yordami orqali mustaqil fikrga o‘tishda yuzaga chiqadi. Bu 
yondashuv maktabgacha yoshdagi bolalarning ijodiy salohiyatini rivojlantirishda o‘yin, tasviriy san’at, nutq faoli-
yati va muammoli vaziyatlarning o‘rnini muhim deb baholaydi [5].

Mahalliy olimlar orasida To‘xtasin Jalolov, S.S. Rahmonqulova, Z.M. Yuldasheva va M.A. Karimovalarning 
maktabgacha ta’lim, innovatsion metodlar va ijodkorlikni rivojlantirishga doir tadqiqotlari e’tiborga molikdir. 
Xususan, Z.M. Yuldashevaning “Maktabgacha ta’limda innovatsion texnologiyalar” nomli risolasida interfaol 
metodlar, o‘yinli faoliyat, didaktik materiallar asosida ta’limiy jarayonni jonlantirish yo‘llari ochib berilgan. U inno-
vatsion texnologiyalarni faqat yangi metod sifatida emas, balki bolaning shaxsiy rivojiga ijobiy ta’sir ko‘rsatuvchi 
tizim sifatida baholaydi [6].

M.A. Karimova esa o‘z tadqiqotlarida STEAM yondashuvini maktabgacha ta’limga moslashtirish orqali 
bolalarning analitik va badiiy tafakkurini uyg‘un holda shakllantirish bo‘yicha samarali metodikalarni taklif qiladi. 
Bu yondashuv bolalarda ilmiy qiziqish, mantiqiy fikrlash, konstruktiv malakalar va badiiy idrokning uyg‘un rivoj-
lanishiga xizmat qiladi [7].

Shuningdek, UNESCO va UNICEF tomonidan chop etilgan xalqaro hisobotlarda ham bolalar ijodiy salo-
hiyatini erta yoshdan rivojlantirish barqaror rivojlanish maqsadlarining ajralmas qismi sifatida baholanmoqda. 
Ular maktabgacha yoshda ijodiy faoliyatning (san’at, musiqa, drama, loyiha faoliyati) bola rivojiga keng ko‘lamli 
ta’sirini ilmiy asoslagan holda isbotlab berishgan. Mavzu yuzasidan mavjud adabiyotlar bir tomondan ijodiy 
tafakkur va uning psixologik mexanizmlarini ochib bersa, ikkinchi tomondan pedagogik yondashuvlar orqali 
ularni rivojlantirishning innovatsion yo‘llarini ko‘rsatadi. Ushbu adabiyotlar tahlili shuni ko‘rsatadiki, maktab-
gacha ta’limda ijodiy qobiliyatni rivojlantirishga qaratilgan innovatsion yondashuvlar nafaqat nazariy jihatdan 
asoslangan, balki amaliyotda ham sinovdan o‘tgan samarali vositalardir.

TADQIQOT METODOLOGIYASI
Maktabgacha yoshdagi bolalarning ijodiy qobiliyatlarini innovatsion yondashuv asosida rivojlantirish 

mavzusining ilmiy-tadqiqot metodologiyasi zamonaviy pedagogika, bolalar psixologiyasi, ijodiy tafakkur nazari-
yasi va innovatsion texnologiyalarni o‘zaro uyg‘unlashtirishga asoslanadi. Ushbu metodologik yondashuv 
orqali bolalarda ijodkorlik faoliyatining paydo bo‘lishi, shakllanishi va rivojlanishi bosqichlari chuqur o‘rganiladi. 
Tadqiqot quyidagi nazariy-metodologik g‘oyalarga tayanadi:

a) L.S. Vygotskiyning madaniy-tarixiy rivojlanish nazariyasi – bola rivojining ijtimoiy muhit, muloqot va madaniy 
vositalar orqali shakllanishini asoslab beradi.

b) J.P. Guilford va E.P. Torrance’ning ijodiy tafakkur haqidagi nazariyalari – divergent fikrlash, noodatiy 
yechimlar topish, muammoli vaziyatda yo‘l topish qobiliyatining rivojlanishiga asoslanadi.

c) J. Dewey va K. Rogersning konstruktivistik yondashuvi – bolani o‘quv jarayonining faol subyekti sifatida 
shakllantirish, tajriba orqali o‘rganish zarurligini ko‘rsatadi.

d) Innovatsion pedagogik texnologiyalar (STEAM, muammoli o‘qitish, interfaol metodlar) bo‘yicha zamonaviy 
yondashuvlar – ta’lim samaradorligini oshirishda texnologik va didaktik innovatsiyalarning o‘rnini belgilaydi.

Shuningdek, maqolada quyidagi asosiy ilmiy usullar qo‘llanildi:

• Tahlil va sintez – maktabgacha ta’lim tizimida mavjud ijodiy faoliyat turlari, innovatsion texnologiyalar 
mazmuni o‘rganildi va ularning afzalliklari tahlil qilindi.

• Tajriba-sinov ishi – bolalarning ijodiy salohiyatini rivojlantirishga qaratilgan innovatsion metodlarni joriy 
etish orqali amaliy kuzatuvlar o‘tkazildi.

• Sotsiologik so‘rov – tarbiyachilar, ota-onalar va metodistlar orasida so‘rovnoma orqali innovatsion 
yondashuvlarning qamrovi va samarasi baholash uchun ma’lumotlar yig‘ildi.

• Kuzatuv – maktabgacha ta’lim tashkilotlarida bolalarning o‘yin, rasm, dramatik ifoda kabi ijodiy faoliyatlari 
bevosita kuzatildi.

• Pedagogik diagnostika – bolalarning ijodiy qobiliyatini aniqlash va baholashda Torrance testlari, 
shu ningdek maxsus metodik materiallardan foydalanildi.

• Eksperiment – nazorat va tajriba guruhlariga asoslangan innovatsion metodlarni qo‘llash orqali natijalar 
qiyoslandi.

Tadqiqotning nazariy ahamiyati shundaki, ushbu tadqiqot maktabgacha yoshdagi bolalarda ijodiy tafak-
kurni rivojlantirishga xizmat qiluvchi metodik asoslarni boyitadi, innovatsion texnologiyalarni tizimli qo‘llashga 
doir ilmiy asoslarni mustahkamlaydi. Tadqiqotning amaliy ahamiyati esa, tadqiqot natijalari asosida tarbiyachilar 
uchun ijodiy qobiliyatni rivojlantirishga qaratilgan mashg‘ulotlar tizimi, uslubiy tavsiyalar, interfaol metodlar 
majmuasi ishlab chiqiladi va amaliyotga joriy etiladi.

TAHLIL VA NATIJALAR
Maktabgacha yosh davri bolaning psixofiziologik, ijtimoiy va intellektual rivojida poydevor bosqichi hisobla-

nadi. Shu bois aynan shu davrda ijodiy qobiliyatlarni aniqlash, rag‘batlantirish va bosqichma-bosqich rivoj-
lantirish zarur. Maktabgacha ta’lim tashkilotlarida bolalarning shaxsiy imkoniyatlari va qobiliyatlarini yuzaga 
chiqarish jarayoni – ijodiy tafakkur, tasavvur, mustaqil fikrlash, muammoni yechish va badiiy-estetik didning 
shakllanishini o‘z ichiga oladi. Bu esa faqatgina an’anaviy metodlar bilan emas, balki innovatsion pedagogik 
texnologiyalar, zamonaviy ta’limiy yondashuvlar yordamida amalga oshirilishi mumkin.

O‘zbekiston ta’lim tizimida olib borilayotgan tub islohotlar, ayniqsa maktabgacha ta’lim tizimini yangicha 
mazmun bilan boyitishni talab qilmoqda. Endilikda tarbiyachilardan pedagogik jarayonga ijodiy yondashish, 

bolalar shaxsini o‘rganishning yangi usullarini joriy etish, innovatsion ta’lim loyihalarini shakllantirish va amali-
yotga tatbiq etish kutilmoqda. Maktabgacha ta’lim tashkilotlari o‘z faoliyatini zamon talablari asosida tashkil etar 
ekan, ularning zimmasiga faqatgina bilim berish emas, balki bolalarda tafakkur yondashuvini, analitik va ijodiy 
salohiyatni yuksaltirish vazifasi ham yuklatilgan.

Mashg‘ulot jarayonlarini mazmunan va shaklan takomillashtirish, ularni jonlantirish, bolalarga tabiiy va 
sun’iy vaziyatlar asosida bilim berish – hozirgi ta’lim texnologiyalarining asosiy tamoyiliga aylangan. Bu borada 
muammoli vaziyatlar, STEAM yondashuvi, o‘yin texnologiyalari, loyiha asosidagi ta’lim va axborot-kommunikat-
siya vositalarining o‘rni beqiyosdir. Jumladan, bunday innovatsion yondashuvlar bolalarning ijodiy qobiliyatlarini 
shakllantirishda faol omil bo‘lib xizmat qiladi.

Shunday qilib, maktabgacha yoshdagi bolalarning ijodiy qobiliyatlarini rivojlantirishda zamonaviy innovat-
sion yondashuvlar, pedagogik texnologiyalar va ilg‘or metodlarning joriy etilishi nafaqat bolaning shaxs sifatida 
kamol topishiga, balki butun jamiyat taraqqiyotiga ijobiy ta’sir ko‘rsatadi. Ushbu yondashuvlar bolalar tafak-
kurining erkinligi, mustaqil fikrlash qobiliyati, estetik va madaniy ongining rivojlanishi uchun poydevor yaratadi.

Ma’lumki, ta’limning mazmuni, vositalari, metodlari bolalarning yosh xususiyatlarini inobatga olgan holda 
tashkil etiladi. Ta’limiy faoliyatlarda innovatsion pedagogik texnologiyalarni muntazam qo‘llar ekanmiz, bola-
ning shaxsiy imkoniyatlari, “men”ligi, ijodiy qobiliyatlarini rivojlantirishga qaratilgan metodlar va texnologiyalarga 
diqqat qaratish maqsadga muvofiq sanaladi. Innovatsion pedagogik texnologiya – bola shaxsini shakllantirish 
jarayonining loyihasi sifatida pedagog mahoratiga bog‘liq bo‘lmagan holda pedagogik muvaffaqiyatni kafolat-
laydi [8].

Maktabgacha ta’lim tashkilotlarida bolalarning kreativligini, ijodiy qobiliyatini rivojlantiradigan bir qancha 
texnologiya va metodlar mavjud. STEAM texnologiyasi maktabgacha ta’lim tashkilotlarida keng tarqalgan, 
ommalashib borayotgan bolalarga ta’lim-tarbiya berishda eng qulay dasturlardan biridir. STEAM texnologi-
yasi asosida ta’limiy faoliyatlarning tashkil etilishi bolaning ijodkorlik qobiliyatining takomillashuvida, kelajakda 
o‘zining innovatsion tashabbuslari, g‘oyalari, loyihalari, tadqiqotlarni mustaqil ravishda amalga oshira olishiga 
turtki bo‘ladi.

STEAM texnologiyani ta’limiy faoliyatda qo‘llashning bosh maqsadi faoliyat jarayonida zamonaviy 
axborot-kommunikatsiya texnologiyalaridan foydalanilgan holda tarbiyalanuvchilarni texnik ijodkorlikka jalb 
qilish, ularning ilmiy salohiyatini oshirish va imkoniyatlarini yuzaga chiqarish, intellektual qobiliyatini, ijodkor-
ligini rivojlantirishdir. Bu texnologiya aniq maqsadga qaratilgan bo‘lib, barcha tarbiyalanuvchilarning faolligi 
muhim sanaladi. STEAM dasturida qandaydir bir g‘oya, tushuncha va fikrlar aqlning rivojlanishi uchun asos 
bo‘la olmaydi. Bola barchasini o‘zi jonli ravishda amaliyotda qo‘llab, natijalarni ko‘rib, o‘zi guvoh bo‘lishi, aniqroq 
qilib aytganda, bajarib, his etib ko‘rishi, o‘z ishidan zavqlanishi lozim. Hech ikkilanmay aytish mumkinki, bu 
texnologiya bolaning kreativlikka yetaklovchi muhim yo‘llardan biri sanaladi.

Maktabgacha ta’lim tashkilotlarida bolalarning kreativligini, ijodiy qobiliyatini rivojlantirishda TRIZ texnologi-
yasiga ham murojaat qilish maqsadga muvofiqdir. TRIZ – ya’ni ixtirochilik muammosini hal qilish nazariyasi 
bo‘lib, taniqli rus olimi, ixtirochi olim Genrix Saulovich Altshuller tomonidan asos solingan. Bunda tarbiyachi 
tarbiyalanuvchilarni faol ijodiy fikrlashga undovchi takrorlanmas usullar va ish shakllaridan foydalanishi lozim. 
TRIZning maqsadi – g‘oyalarni izlab topish, tashabbus bildirish, harakatchanlik, izchillik, qidiruv faolligi, yangi-
likka intilish bolaning ijodiy qobiliyatini rivojlantirish uchun noyob vosita, ijodkorlikni o‘rgatish mumkinligini va 
o‘rgatish kerakligini isbotlovchi vositadir. Bu texnologiya bolalarni “Hamma narsada ijodkorlik!” shiori ostida 
tarbiyalash va o‘qitish imkonini beradigan faol texnologiyalardan biridir.

Bu kabi texnologiyalar, metodlar, noan’anaviy ish shakllari bolalarning faolligini oshirishda, mustaqil fikriga 
ega bo‘lishida, kreativlik va ijodkorlik qobiliyatlarini yanada oshirishda, keyingi ijtimoiy muhitlarining muvaffaqi-
yatli kechishida yetakchi o‘rin tutadi [9].

Ijodiy qobiliyat – bu bolalarning yangi g‘oya, tasvir yoki faoliyat mahsulini yaratishga bo‘lgan intilishi, intel-
lektual va emotsional faollikning uyg‘unlashgan shaklidir. Psixologlar (J. Guilford, E. Torrance, L.S. Vygotskiy) 
fikriga ko‘ra, ijodkorlik tafakkurning o‘ziga xos shakli bo‘lib, u divergent fikrlash, mustaqil mulohaza yuritish, 
tasavvur va motivatsiyaga bog‘liq [10].

Maktabgacha yosh davrida bola atrof-muhit bilan faol aloqada bo‘ladi. U o‘yin, tasviriy san’at, musiqa, 
dramalashgan faoliyat orqali o‘z dunyoqarashini ifoda etadi. Ushbu jarayonda ijodiy qobiliyatlarning paydo 
bo‘lishi, o‘sishi va mustahkamlanishida maqsadli, tizimli va innovatsion yondashuv muhim o‘rin tutadi.

Hozirgi maktabgacha ta’lim amaliyotida quyidagi innovatsion yondashuvlar keng qo‘llanilmoqda:

• STEAM yondashuvi (Science, Technology, Engineering, Arts, Mathematics) – bolalarning ilmiy va 
badiiy fikrlashini uyg‘unlashtiradi. Masalan, oddiy tajribalar, konstruktorlardan foydalanish, chizmachilik va 
matematik topshiriqlar orqali bola bir vaqtning o‘zida analitik va estetik idrokni rivojlantiradi.

• Muammoli vaziyatlar asosidagi ta’lim – tarbiyachi bolalarda mustaqil fikrlashni shakllantirish uchun 
qiziqarli muammoli topshiriqlarni taklif etadi. Bu yondashuv tafakkur va ijodiy yondashuvning faollashuviga 
xizmat qiladi.

• Loyihaviy faoliyat – bolalar kichik guruhda biror mavzu asosida (masalan: “Bahor fasli”, “Men – 
rassomman”) ish olib boradi, yakunda esa badiiy ko‘rgazma yoki spektakl taqdim etiladi. Bunday yondashuv 
o‘z fikrini jamoada ifodalash, rejalashtirish va ijro etish ko‘nikmasini rivojlantiradi.

• Raqamli texnologiyalarni qo‘llash – interaktiv doskalar, mobil ilovalar, animatsion dasturlar orqali bola 
vizual va eshitish sezgilarini uyg‘otuvchi innovatsion muhitda ta’lim oladi. Biroq bunda texnologiyalar ijod-
korlikni cheklamasligi, balki unga xizmat qilishi kerak.

Ijodiy rivojlanishning eng muhim omillaridan biri – bu ijodkorlik muhitini yaratishdir. Bunday muhitda bola 
erkin fikr bildiradi, xatolardan qo‘rqmaydi va o‘z g‘oyalarini mustaqil namoyon etadi. Tarbiyachi bu jarayonda 
yo‘lbo‘shchi, motivator va ilhomlantiruvchi bo‘lishi zarur. U bolalar tafakkurini rag‘batlantirish, ularga ijobiy baho 
berish va har bir bolaning o‘ziga xos qobiliyatini kashf etishga xizmat qiluvchi metodlardan foydalangan holda 
samarali pedagogik muhit yaratadi.

XULOSA VA TAKLIFLAR
Xulosa o‘rnida shuni aytish mumkinki, maktabgacha yosh – bu ijodiy qobiliyatlarning ildiz otadigan, shakl-

lanadigan poydevor davridir. Ushbu davrda qo‘llaniladigan innovatsion yondashuvlar bolalarning estetik didi, 
mulohaza qilish qobiliyati, mustaqil fikri va ijtimoiy moslashuvchanligini oshiradi. Ta’limda zamonaviy peda-
gogik texnologiyalar, tarbiyachining mahorati va ota-onalar bilan hamkorlik ijodiy taraqqiyotning barqaror kafo-
lati bo‘lib xizmat qiladi.

Bugungi kun zamonaviy ta’limini pedagogik texnologiyalarsiz, innovatsiyalarsiz, yangicha loyihalarsiz 
tasavvur etib bo‘lmaydi. Shiddatli o‘sish, yuksalish, rivojlanish bilan hayotning barcha sohalarida, xususan 
pedagogikada, ya’ni o‘qitish va ta’lim jarayonida dadil qadamlar tashlanmoqda, innovatsiyalar yaratilmoqda. 
Olib borilayotgan ta’limdagi islohotlar va innovatsiyalar kelajak avlodni mustahkam bilimli, irodali, o‘zligiga ega, 
kuchli salohiyatli, tezkorlik bilan samarali bilim olish imkoniyatiga ega bo‘lishini ta’minlashga xizmat qiladi.

